
[᭘ 8B]

᭘

ᬓ᭄ᬲᬭᬳᭂᬫ᭄ᬧᬓ᭄᭞ᬘᬭᬂᬮᬢᬸᬄᬤᬶᬲᬫ᭄ᬧᬶᬗᬾ᭞ᬳᭀᬕᬦ᭄ᬮᬩᬸᬄᬫᬘᭂᬩᬸᬕ᭄᭞ᬓᬕᬶᬬᬢ᭄ᬲᬂᬓᬤᬶᬭᬣᬶᬄ᭞ᬕᬕᬾ᭠ᬲᭀᬦ᭄ᬗᬫ᭄ᬩᬶᬮ᭄ᬯᬲ᭄ᬢ᭄ᬭ᭞ᬍᬓ᭄ᬚᭂᬗᬄᬫᬮᬮᬸᬂ᭞ᬜᭀᬫᬦ᭄ᬲᬵᬭᬶᬫᬥᬾᬲᭂᬓᬭ᭄᭞ᬩᭂᬘᬢ᭄ᬲᬾᬧᬦ᭄᭞ᬦᭂᬓᭂᬧ᭄ᬗᬾᬗ᭄ᬕᬮᬂᬦᬾᬧᬶᬗᬶᬢ᭄᭞ᬓ᭠

ᬩ᭄ᬭᬦ᭄ᬯᬦ᭄ᬫᬲᬶᬮᬸᬃᬲᬶᬜ᭄ᬚᬂ᭟ᬯᬸᬲ᭄ᬫᬲᬶᬭᬫ᭄ᬲᭂᬩᭂᬗᬾᬓᬩᬶᬮ᭄ᬩᬶᬮ᭄᭞ᬲᬋᬂᬢᬶᬕ᭞ᬫᬧᬯᬲᬦ᭄ᬫᬸᬗ᭄ᬕᬄ᭞ᬓᬦ᭄ᬢᭂᬦ᭄ᬭᬶᬂᬧᬸᬜᬦ᭄ᬚᭂᬧᬸᬦᬾ᭞ᬓᬵᬫᬚᬬᬩᬤᬸᬳᬸᬭ᭄᭞ᬗᭂᬤᭀᬄᬳᬸᬮᬢ᭄ᬫᬧᬶᬫᬧᬶ᭞ᬕᬕᬾᬲᭀᬦ᭄ᬫᬪᬹᬱᬡ᭞ᬩᭂᬘᬢ᭄ᬲᬾᬧᬦ᭄ᬫᬦ᭄ᬢᬸᬓ᭄᭞ᬢᬦ᭄ᬧᬦᭀ

ᬮᬶᬄᬲᭂᬫᬸᬳᬾᬭᬂ᭞ᬓᬧᬤᬸᬓ᭄ᬯᬦ᭄᭞ᬭᬵᬚᬧᬸᬢ᭄ᬭᬶᬚᬕ᭄ᬗᬭᬜ᭄ᬚᬶᬂ᭞ᬓᬧᬢᬸᬭᭀᬦ᭄ᬫᬕᬸᬦᭂᬫᬦ᭄᭟ᬢᬦ᭄ᬲᬄᬳᬾᬮᬶᬂᬭᬶᬂᬳᬶᬦ᭄ᬤᬶᬓᬾᬢᬸᬦᬶ᭞ᬤᬸᬓ᭄ᬫᬲᬶᬭᬫ᭄᭞ᬲᬶᬦᬄᬓᬵᬫᬚᬬ᭞ᬧᭀᬮᬶᬄᬗᬶᬦ᭄ᬢᬶᬧ᭄ᬲᬤᬯᭂᬕᬾ᭞ᬗᬍᬚᭀᬕ᭄ᬤᬸᬓ᭄ᬫᬮᬮᬸᬂ᭞ᬓᬦ᭄ᬢᭂᬦ᭄ᬫᬓᬳᬗ᭄ᬕ

ᬲᬫᬶ᭞ᬗᬯᭂᬢ᭄ᬯᬂᬭᬭᬫ᭄ᬩᬗᬦ᭄᭞ᬓᬧᬃᬡ᭄ᬦᬭᬶᬂᬓᬬᬸᬦ᭄᭞ᬓᬵᬫᬚᬬᬗᬤᬾᬲᭂᬫᬂ᭞ᬫᬓᬶᬧᭂᬓᬦ᭄᭞ᬲᬶᬂᬜᬕᬶᬮᬫᬗᬶᬮᬶᬗᬶᬦ᭄᭞ᬧᬾᬢ᭄ᬯᬾᬦ᭄ᬢᭂᬦ᭄ᬭᬸᬧᬘᬾᬤᬵᬗ᭄ᬕ᭟ᬜᭂᬮ᭄ᬲᭂᬮ᭄ᬭᬕᬳᬶᬤᬭᬵᬚᬧᬸᬢ᭄ᬭᬶ᭞ᬢᬸᬦᬬᬢ᭄ᬦ᭞ᬳᬭᬄᬢᭀᬂᬫᬤᬬ᭞ᬳᬤᬳᬦᬓ᭄ᬤᬶᬓᬬᬸ᭠

[᭙ 9A]

᭙

ᬦᬾ᭞ᬫᬩᬮᬶᬄᬜᬭᬸᬜᬭᬸ᭞ᬫᬥᬾᬲᭂᬓᬃᬫᬵᬢᬹᬃᬳᬭᬶᬲ᭄᭞ᬗᬸᬤᬘᭀᬓᭀᬭᬶᬤᬾᬯ᭞ᬓᬤᬶᬩᬗᭂᬢ᭄ᬲᬸᬗ᭄ᬲᬸᬢ᭄᭞ᬩᭀᬬᬜᬦ᭄ᬤᬂᬫᬲᭂᬮ᭄ᬲᭂᬮᬦ᭄᭞ᬩᬬᬢᬶᬢᬄ᭞ᬓᬵᬫᬚᬬᬫᬫᬗ᭄ᬕᬶᬳᬶᬦ᭄᭞ᬫᬦᬯᬶᬢᬸᬫᭀᬦ᭄ᬢᬦ᭄ᬧᭂᬤᬲ᭄᭟ᬚᬕᬦᬧᬶᬫᬮᬶᬄᬫᬶᬓ᭠

ᬬᬸᬦᬶᬦ᭄᭞ᬦᬾᬯᬸᬲ᭄ᬮᬶᬦ᭄ᬢᬂ᭞ᬢᭀᬂᬜᬦ᭄ᬤᬂᬲᬸᬗ᭄ᬓᬯ᭞ᬩᭂᬘᬶᬓ᭄ᬮᬷᬮᬬᬂᬓᬬᬸᬦᬾ᭞ᬜᭀᬫᬦ᭄ᬲᬵᬭᬶᬳᬸᬫᬢᬹᬃ᭞ᬤᬯᭂᬕ᭄ᬢᬶ᭠ᬢ᭄ᬬᬂᬫᬢᬹᬃᬲᬶᬲᬶᬧ᭄᭞ᬭᬾᬄᬢᬫ᭄ᬩᭂᬢᬾᬓᬮᬶᬦ᭄ᬢᬂ᭞ᬧ᭄ᬭᬲᬗ᭄ᬕᬫᬧᬸᬗᬸ᭞ᬗᬸᬤᬓᬾᬗᬶᬦ᭄ᬲᬮᬶᬢ᭄ᬳᬃᬱ᭞ᬧᬫᬶᬤᬸᬓᬵ᭞ᬩᬬᬧᬗᭂᬦ᭄ᬤᬦᬶᬂᬯᬶᬤ᭄ᬥᬶ᭞ᬦᬸ

ᬤᬸᬳᬂᬘᭀᬓᭀᬭᬶᬤᬾᬯ᭟ᬫᬲᬶᬭᬫ᭄ᬭᬶᬂᬧᬜ᭄ᬘᭀᬭᬦᬾᬧᬶᬗᬶᬢ᭄᭞ᬦᬤᬓ᭄ᬲᬭ᭞ᬓᬵᬫᬚᬬᬫᬸᬗ᭄ᬕᬄ᭞ᬫᬗ᭄ᬕᬸ᭠ᬳᬂᬲᬓᬾᬂᬢᬭᬸᬦᬾ᭞ᬲᬋᬂᬢᬶᬕᬫᬮᬮᬸᬂ᭞ᬚᬦ᭄ᬢᭂᬦᬶᬧᬸᬦ᭄ᬩᬸᬤᬸᬄᬧᬮᬶᬂ᭞ᬓᬵᬫᬚᬬᬗᬦ᭄ᬢᭂᬦᬂ᭞ᬓᬧᬶᬗᭀᬦ᭄ᬯᬸᬮᬗᬸᬦ᭄᭞ᬫᬾᬄᬮᬮᬶᬭᬶᬂ᭠

ᬧᬤᬾᬯᬾᬓᬦ᭄᭞ᬓᬮᬸᬮᬸᬢᬦ᭄᭞ᬩᬗ᭄ᬕᬬᬂᬩᬸᬤᬸᬄᬧᬤᬶᬤᬶ᭞ᬫᬶᬂᬲᬶᬓᬶᬦ᭄ᬘᭀᬓᭀᬭᬶᬤᬾᬯ᭟ᬧᬸᬭᬸᬦ᭄ᬢᬶᬢ᭄ᬬᬂᬫᬩᬸᬯᬢ᭄ᬳᬓᭂᬢᬶ᭞ᬗᬯᬢᬗᬂ᭞ᬓᬵᬫᬚᬬᬭᬸᬦ᭄ᬢᬕ᭄᭞ᬨᬮᬦ᭄ᬮᬾᬤᬢ᭄ᬧᬮᬶᬬᬢᬾ᭞ᬫᬥᬾᬲᭂᬓᬃᬫᬲᬳᬸᬭ᭄᭞ᬢᭀᬂᬫᬤᬬᬕ᭠

